Christus is die Onveranderlike!
Preek gelewer tydens ‘n gesamentlike erediens van die Gereformeerde Kerke Middelburg en Middelburg-Noord op Sondag 30 Maart 2008 

Prediker: Dr Francois Kruger

Hebreërs 13:1-9 (8) 
Jesus Christus is gister en vandag dieselfde en tot in ewigheid.
Daar staan in Prediker 3:2-5:

Daar is 'n tyd om gebore te word, 'n tyd om te sterwe, 'n tyd om te plant, 'n tyd om plante uit te trek, 'n tyd om 'n lewe te neem, 'n tyd om 'n lewe te red, 'n tyd om af te breek, 'n tyd om te bou, 'n tyd om te huil, 'n tyd om te lag, 'n tyd om te treur, 'n tyd om van blydskap te dans, 'n tyd om klippe weg te gooi, 'n tyd om hulle bymekaar te maak, 'n tyd om te omhels, 'n tyd om weg te bly van omhelsing af....
Hierdie woorde sê aan ons:
Dinge bly nie altyd dieselfde nie!

Dinge verander!  

Om geestelik te groei – beteken: 

ook jy kan nie altyd dieselfde bly nie – ook jy moet verander!

Daar staan in Rom 12:2: 

laat God julle verander deur julle denke te vernuwe.  

En in 2 Korintiërs 3:18  

Ons word al meer verander om aan die beeld van Christus gelyk te word.
 Christen-wees beteken: jy kan nie op een vlak bly nie- daar moet vordering wees.

God verander ook dikwels ons lewensomstandighede;

Mens se lewensomstandighede bly eenvoudig nie dieselfde nie:

Dink maar aan hoe dinge verander het van die Bybel se tyd af tot vandag toe.

Dit gebeur!

Ons kan dit nie altyd keer nie!

Maar nou weet ek ook: 

Dit is nie altyd maklik nie!

In vinnig-veranderende tye voel mens jouself onvas en onseker – 

En dit was presies die probleem met die Hebreër-gemeente! – kom ons kyk nou daarna:
Hebreërs 13:1-9

1 As broers moet julle mekaar altyd liefhê. 2  Moenie nalaat om gasvry te wees nie, want deur gasvry te wees, het sommige mense sonder dat hulle dit geweet het, engele as gaste gehuisves. 3  Dink aan die gevangenes asof julle self ook gevangenes is, en aan dié wat mishandel word, asof julle self ook mishandel word. 4  Die huwelik moet deur almal eerbaar gehou word. Wees in die huwelikslewe getrou aan mekaar, want ontugtiges en egbrekers sal onder die oordeel van God kom. 5  Hou julle lewe vry van geldgierigheid; wees tevrede met wat julle het. God self het gesê: "Ek sal jou nooit verlaat nie, jou nooit in die steek laat nie." 6  Daarom kan ons met vertroue sê: "Die Here is my helper, ek ken geen vrees nie: wat kan 'n mens aan my doen?"

7  Dink aan julle voorgangers wat die woord van God aan julle verkondig het. Let op hulle lewenswandel tot die einde toe, en volg die voorbeeld van geloof wat hulle gestel het. 8  Jesus Christus is gister en vandag dieselfde en tot in ewigheid. 9  Moet julle nie laat meevoer deur allerhande vreemde leringe nie. Die goeie is daarin geleë dat die hart deur genade versterk word, nie deur eetgebruike nie. Dié wat hulle aan hierdie gebruike gehou het, het niks daarby gebaat nie.
Die skrywer van hierdie brief aan die Hebreërs sê in vers 7:

Dink aan julle voorgangers wat die woord van God aan julle verkondig het. Let op hulle lewenswandel tot die einde toe, en volg die voorbeeld van geloof wat hulle gestel het.

Dit gaan oor die voorgangers van die Hebreërs – die kerkleiers.



Dit was apostels wat onder hulle gewerk het.

Nou, een van die probleme van hierdie Hebreërs was:


...hulle kerkleiers - het begin om van die toneel te verdwyn.


Die apostels - wat deur Jesus uitgestuur was, het een na die ander begin wegsterf.

En juis dit wat so besonder was aan hierdie mense,


is dat hulle Jesus persoonlik geken het;


en eerstehands getuienis aangaande die evangelie kon deurgee.

Daarom was hulle in die gemeentes destyds geliefde mense,


 en vir baie mense 'n persoonlike ankerplek;
· 'n bron van vastigheid!

Hulle het elkeen ook sekere gebruike gevestig;

En die gelowiges het hulleself aan hierdie gebruike gebind...

...en hulle krag daarin gesoek.

(Die skrywer verwys in vers 9 hierna.)
Nou is hierdie eerste geslag apostels nie meer daar nie!
Deur hulle heengaan het daar 'n leemte ontstaan.


en dit het 'n gevoel van onsekerheid en insinking in die gemeente tot gevolg gehad.
Hulle is opgevolg deur ander kerkleiers...

...wat weer hulle eie gebruike gehad het.

En die gemeente moes daarby aanpas.
En toe het die mense begin beleef wat ons vandag ook beleef:


tye verander!

Hulle het beleef wat ook in Prediker 3:2 staan:

Daar is 'n tyd om gebore te word, 'n tyd om te sterwe,

Mens beleef hoe mense aan die einde van hulle leeftyd kom, en dan wegsterf.


Naderhand besef mens:


   'n hele geslag - 'n hele bedeling (met alles wat daarmee saamgaan) - het uitgesterf.

Dit gebeur vandag nog:


Baie mense wat vir ons 'n rots gewees het,

   
...'n bron van sekerheid en vastigheid... 

...is nou nie meer daar nie.
 Nou's daar ander mense - nuwe mense - met nuwe idees.



En wat gebeur?  - die bekende en geliefde dinge gaan verby.


Dit waaraan ons so gewoond geraak het, moet plekmaak vir allerhande nuwe dinge.

Dit gebeur ook in die kerk  - vandag!
Die gewoontes en gebruike van ons vaders en voorvaders, het plek gemaak vir ander gebruike,

      
Baie praktiese reëlings rondom ons manier van godsdiens-beoefening het verander.

En wat gebeur?
· Ou sekerhede val weg,

· Dis asof mens ontwortel is,

· met geen ankers meer nie.

Sommige mense begin selfs wanhoop:

  
 want ons het sekerhede en vastighede nodig, anders val ons.

Nou, presies dit was ook die probleem van hierdie Hebreërs...
EN KYK HOE WORD HIERDIE PROBLEEM HANTEER...
KYK WAT DIE DIE BYBELSE ANTWOORD OP MENSE WAT ONTWRIG IS DEUR VERANDERING...
In die lig van veranderde tye, gee die skrywer van die brief die volgende boodskap aan sy lesers:

  
Daar is iets wat nie verander nie, en dit kan julle saamneem.

  
En dit is: 

die lewenswandel en voorbeeld van hulle voorgangers.

dit kan julle vashou en navolg want 

dit is gebou op Jesus Christus,
  
en... (en nou is ons by die hoofsaak – (13:8):

Jesus Christus is gister en vandag dieselfde en tot in ewigheid.

Die skrywer sê NIE:

Let op hulle (die voorgangers) se gebruike en styl en gewoontes nie;

MAAR: let op hoe hulle aan Jesus Christus vasgehou het...

...let op hulle geloof!

Kan u sien wat gebeur hier?

Hulle fokus word vierkantig op Jesus Christus geplaas...

...weg van allerhande ander dinge (soos eetgebruike – vs 9).

En as sy voorbeeld onder ons bly leef,

  
hoef ons nie onseker te voel wanneer dinge verander nie.

Wat is die groot geheim? –
Hoe kry mens dit reg om in veranderende tye nie ontwrig te word nie?

Kom ek vat dit so saam:

Ons vastigheid is te vind in 'n Persoon: Jesus Christus,

  
  en nie in allerhande stelsels, of gewoontes of uiterlike handelinge nie:

  


of: [die bergip wat waarskynlik aan u bekend is] strukture.

  
Moet tog nie u vastigheid in strukture soek nie.

  
Strukture kan baie maklik dooie dinge word:

  
Byvoorbeeld:

'n Erediens....

'n erediens kan bestaan uit allerhande mooi uitgewerkte handelinge,

wat baie ordelik en sinvol verloop,

en wat met die nodige nougesetheid aangebied word,

en die hele gemeente is teenwoordig tydens die erediens.

Tot hiertoe is alles bloot net 'n struktuur – en 'n struktuur kan maklik leeg en dood word.

Wat gee inhoud en lewe aan 'n struktuur? – soos die erediens?

Wanneer die gemeente hulle harte en gedagtes in die lewende Jesus Christus anker!

Wanneer ons met sang werklik bewus is van Hom - tot wie ons sing;

En met gebed werklik saam praat – met die Here;

En met Skriflesing werklik SY stem hoor.

En as dit nie gebeur nie, laat die Here dikwels verandering en selfs ontwrigting toe,

  
of Hy beskik dit: Hy verander self strukture;

om ons te leer om NIE ons sekerheid en vastigheid in strukture te soek nie, maar in Hom!

Broers en susters, om jou sekerheid te soek in allerlei stelsels, en gewoontes, en gebruike, en seremonies.....

  
gaan meebring dat mens keer op keer voel of dit alles onder jou wegval,

  
en dat jy op niks vas staan nie,
...asof jou wêreld om jou intuimel.
Want geen struktuur of gebruik gaan onveranderd bly nie.

Onthou Prediker 3: Dinge verander!

Luister mooi hoe staan dit in vers 8:
Christus Jesus is gister en vandag dieselfde – en tot in ewigheid!
Wat is die groot boodskap?

Jesus Christus gaan nie verby nie!

· Hy is nie beperk tot (byvoorbeeld) sy lewe op aarde nie!

· Hy leef ook vandag!

· Hy het nie net geleef vir die mense destyds nie – die melaatses, die armes, die siekes waar van ons in die Bybel lees nie;

· Hy leef ook vir mense van vandag!

· Hy leef vandag – ook vir jou! – Hy leef saam met jou! – Hy is teenwoordig in jou lewe!
En: Hy verander nooit!

Bring Christus terug in jou gesigsveld - in jou gedagtewêreld - in jou alledaagse praktiese lewe...
... dan ervaar jy:

  
'n God wat gister en vandag en more dieselfde is – en tot in alle ewigheid.

Dan leef jy nie by onsekerhede nie, maar by Christus wat onveranderlik vasstaan.
Dan word jou godsdiens geweldig persoonlik – en jy beleef die warme nabyheid en liefde van jou Here!

Weet u, die duiwel wil baie graag ons godsdiens verander in 'n onpersoonlike godsdiens!

Dit gebeur wanneer jou godsdiens vir jou draai rondom allerhande onpersoonlike dinge;
In plaas van rondom die persoonlike Here Jesus Christus!
Wat is handelinge, aksies, doen en late, seremonies, rituele...?

...dit is alles onpersoonlike dinge.
Op die ou end gaan dit ook wegval;

Wanneer jy hierdie aarde verlaat – gaan al hierdie onpersoonlike goed agterbly!

En as dit al die jare jou bron van vastigheid was – gaan jy onvas en onseker die hiernamaals in!
Wat doen die skrywer van die Hebreër-brief?
Hy rig sy lesers se gedagte-fokus op die enigste onveranderlike Here – wat altyd daar is!
Hy bind hulle aan die lewende Jesus vas...

...en aan niks anders nie.

Kom ons doen dieselfde:

Wees bewus van die lewende Christus – teenwoordig in jou lewe – elke oomblik!
As sy plek leeg is in jou belewing van jou godsdiens...

...sit jy met 'n leë en bedrieglike godsdiens wat jou ook eendag leeg gaan laat.

Geen wonder Hy word die fondament genoem nie [I Kor 3:11]:

want niemand kan 'n ander fondament lê as wat reeds gelê is nie. Die fondament is Jesus Christus.

    
'n Fondament kan jy nie skuif nie - dit is vas.

As Jesus Christus self so vas en onveranderlik is,

beteken dit dat sy werk net so vas en onveranderlik is.

  
Die verlossing wat Hy bewerk het deur sy bloed te laat vloei, bly onveranderlik:

dit geld vandag vir ons - net soos dit gegeld het vir die mense wat 2000 jaar gelede by die kruis gestaan het toe Christus gesterf het.;

       
en dit sal more [die al die dae daarna] net so geld vir alle gelowiges.

Ten slotte:

Christus se onveranderlikheid maak dat ons nie ontwrig gaan word...

...wanneer strukture om ons verander nie 
– trouens: ons kan opgewonde wees oor verandering;

Want tye van verandering - is altyd tye van verdieping:

Om nader aan die lewende Jesus te kom.

**************************

